Выль вагонъяс, кутшӧмъясӧс ньӧбисны Коми Республикаса сьӧмкуд тшӧт весьтӧ «Воркута-Москва» 41/42 №-а маршрутлы, пыртісны уджӧ

«Тадзи дінмуса Веськӧдлан котыр вӧчис нӧшта ӧти воськов ветлысь-мунысьӧс бурджыка новлӧдлӧмын мераяс комплекс збыльмӧдӧм вылӧ»,  - висьталіс Коми Республикаса промышленносьт да транспорт сӧвмӧдан министр Андрей Самоделкин Воркутаын кыпыд церемония дырйи.

«Сы вылӧ видзӧдтӧг, мый кӧрт туй вылын уджалысьяс мыйтакӧ нин вежлалісны вагонъяссӧ, а транспорт услуга вылӧ коланлуныс пыр содӧ, сервис тшупӧд да туйын ветлан условиеяс дорӧ корӧмъясыс кыптӧны, ветлысь-мунысьясӧс новлӧдлӧмъяссӧ зэв ёна колӧ выльмӧдны. Сы могысь Коми Республикаса Юралысь Вячеслав Гайзерлӧн тшӧктӧм серти, дінмуса Веськӧдлан котыр пӧртӧ олӧмӧ мераяс комплекс, мый серти республикаса олысьясӧс позяс колана ногӧн могмӧдны туй вывті ветлан условиеясӧн. Тайӧ туйвизьын медводдза воськовъяс пиысь ӧтиӧн лоис Коми Республикаса сьӧмкуд сьӧм тшӧт весьтӧ «Воркута-Москва» скорӧй поезд нёль составлы 10 выль вагон ньӧбӧм, сы лыдын Коми Республикаса Веськӧдлан котыр да «Северсталь» ВАК «Воркутауголь» компания костын артмӧдчӧм збыльмӧдӧӎ серти. Выль вагонъясыс лӧсьӧдӧмаӧсь Ылі Войвывлӧн условиеяс серти да найӧ лӧсялӧны уджӧдан корӧмъяслы», - гӧгӧрвоӧдіс А. Самоделкин.

Министрлӧн кывъяс серти, Коми Республикаса Веськӧдлан котыр вӧзйис кӧрт туй вылын уджалысьяслы «Воркута-Москва» поездлы сетны фирменнӧй разряд, водзӧ вылӧ тырвыйӧ могмӧдны выль вагонъясӧн «Федеральнӧй пассажирскӧй компания» ВАК отсӧгӧн.

***Коми Республика мутасын кӧрт туй транспортӧн ветлысь-мунысьӧс бурджыка новлӧдлӧм могысь Коми Республикаса Веськӧдлан котыр да «Трансклассервис» ПАК костын 2012 вося вӧльгым тӧлысь 21 лунӧ кырымалісны ёртасьӧм йылысь артмӧдчӧм, мый серти пыртасны уджӧ ӧнія олӧмлы лӧсялана 10 выль вагон (8 плацкартнӧй да 2 купейнӧй). Выль вагонъяс закажитысьнас, вайысьнас да найӧс кутысьнас лоӧ «Коми Республикаса инвестиция проектъяслы отсӧг сетан фонд» ВАК. Кутысьыс сетӧ вагонъяссӧ кӧртымӧ «Трансклассервис» ПАК-лы, коді и пыртас найӧс уджӧ. Таысь кындзи, артмӧдчӧм серти «ТКС» ПАК тшӧт весьтӧ артыштӧма ньӧбны «Воркута-Москва» поездлы ӧнія олӧмлы лӧсялана нӧшта 10 выль вагон.    

